
	Løgtingið.


	Tórshavn, tann 

Vmr J.Nr.:  /
Viðgjørt: 




Løgtingsmál nr.    /2008: Uppskot til løgtingslóg um broyting í løgtingslóg um partafeløg 

Uppskot

til

løgtingslóg um broyting í løgtingslóg um partafeløg

Í Anordning nr. 1356 frá 9. desember 2007 om ikrafttræden for Færøerne af lov om aktieselskaber verða gjørdar hesar broytingar:

§ 1

1) Í § 21, stk. 1, 2. pkt. verður “værdipapircentral, jf. § 7, stk. 1, nr. 6” broytt til “virðisbrævamiðstøð, smb. § 7, stk. 1, nr. 7”.
2) Í § 21 a, stk. 3 verður aftaná “ihændehaver” sett: “uttan so at partabrøvini verða givin út av eini virðisbrævamiðstøð, smb. § 7, stk. 1, nr. 7. 

3) Í § 23 d, 2. pkt, § 40, 2. pkt., § 134 l, stk. 4, 2. pkt, og 135, stk. 6, 2. pkt. verður “stk. 3” strikað. 
4) Í § 47, stk. 3 verður “uden offentliggørelse i den færøske registreringsmyndigheds edb-informationssystem, hvis:” broytt til “uttan áheitan á ognararnar í edv-kunningarskipanini hjá Skráseting Føroya, um:”. 

5) Í § 73, stk. 7 verður “revideret årsrapport” broytt til: “ársfrásøgnin”.

6) Í § 134 c verður aftaná stk. 4 sett: 

”Stk. 5. Um allir partaeigarar í teimum luttakandi feløgunum geva sítt samtykki til hetta, verður frágreiðing frá metingarmanni ikki kravd í sambandi við eina samanleggingarætlan, herundir um samsýningina fyri partabrøvini, smb. § 134 c, stk. 1-3.” 

7) § 134 f, stk. 2, 2. pkt. verður orðað soleiðis: 

“Er fyrivarni tikið sambært stk. 1, kann fráboðanin um ta samtyktu samanleggingina í fyrsta lagi verða skrásett, tá ið freistin á 2 vikur er farin, smb. § 134 h, stk. 1, nr. 4, uttan so at tað í eini møguligari frágreiðing frá metingarmanni, smb. § 134 c, stk. 3, verður mett, at samsýningin fyri partabrøvini í tí ella teimum feløgunum, sum halda uppat, er rímiliga og sakliga grundað”. 

8) Í § 136 c verður aftaná stk. 4 sett: 

“Stk. 5. Um allir partaeigarar í luttakandi feløgunum geva sítt samtykki til hetta, verður frágreiðing frá metingarmanni ikki kravd í sambandi við eina kloyvingarætlan, undir hesum um samsýningina fyri partabrøvini, smb. § 136 c, stk. 1-3”. 

9) § 136 f, stk. 2, 2. pkt. verður orðað soleiðis: 

“Er fyrivarni tikið sambært stk. 1, kann fráboðanin um ta samtyktu kloyvingina í fyrsta lagi verða skrásett, tá ið freistin á 2 vikur, smb. § 136 h, stk. 1, nr. 4, er farin, uttan so, at tað í eini møguligari frágreiðing frá metingarmanni, smb. § 136 c, stk. 3, verður mett, at samsýningin fyri partabrøvini í innsetandi felagnum er rímiliga og sakliga grundað.”

§ 2

Henda løgtingslóg kemur í gildi dagin eftir,

at hon er kunngjørd.

Viðmerkingar til lógaruppskotið

Kap. 1. Almennar viðmerkingar

1. Endamálið við lógini 
Hetta broytingaruppskot hevur til endamáls at fremja broytingar í partafelagslógini, soleiðis at lógin er dagførd samsvarandi ES-lóggávuni, t.e. ES-direktiv 2007/63/EF frá 13. november 2007 um broyting av ES-direktivi 78/855/EØF og 82/891/EØF um gerð av eini sakkønari og óheftari frágreiðing í sambandi við at partafeløg verða løgd saman ella kloyvd.
Í galdandi partafelagslóg er tað eitt krav, í sambandi við at partafeløg leggja saman (fusión) ella verða kloyvd (spaltning), at ein frágreiðing frá sakkønum og óheftum metingarmanni fyriliggur um ætlaðu samanleggingina ella kloyvingina. 

Sambært hesum broytingaruppskoti fáa partaeigararnir í feløgum, sum leggja saman ella verða kloyvd, møguleika til at velja frágreiðing frá metingarmanni um ætlanina frá. Henda loysnin kann tó bert nýtast í teimum førum, har allir partaeigararnir í feløgunum, sum skulu leggjast saman ella verða kloyvd, eru samdir um, at velja frágreiðingina frá. Um bert ein partaeigari er ímóti hesum, skal frágreiðingin frá metingarmanni gerast og leggjast fyri partaeigararnar. Hesin møguleikin, at velja frágreiðing frá metingarmanni frá, fer tí helst at fáa størst praktiskan týdning fyri feløg við fáum partaeigarum. 

Kravið í galdandi lóg um frágreiðing frá metingarmanni hevur til endamáls at verja ognarar og minniluta partaeigarar í sambandi við samanlegging og kloyving. Í frágreiðingini frá metingarmanninum skal verða tikin støða til, um samsýningin fyri partabrøvini er rímiliga og sakliga grundað. Um samsýningin ikki er rímiliga og sakliga grundað kunnu partaeigararnir í felagnum, sum verður avtikið, tá talan er um samanlegging, og partaeigararnir í innskjótandi felagnum, tá talan er um kloyving, krevja endurgjald.  

Støðan hjá ognarum (kreditorum) í sambandi við samanlegging ella kloyving er serliga tryggjað við kravinum um váttan frá óheftum metingarmanni um, at ognararnir í teimum einstøku feløgunum aftaná ávikavist samanleggingina ella kloyvingina kunnu metast at vera nóg væl tryggjaðir. Metir metingarmaður, at ognararnir ikki eru nóg væl tryggjaðir, kunnu ognararnir fráboða teirra krøv í felagnum við tí fyri eyga, at krøv, sum eru fallin til gjaldingar, verða rindað, ella at fáa trygd fyri krøvum, ið ikki eru fallin til gjaldingar.

Við broytingini fáa partaeigararnir møguleika til sjálvir at meta, um grundarlagið undir ætlanini um samanlegging ella kloyving er nóg væl upplýst, ella tørvur er á eini frágreiðing frá serkønum og óheftum metingarmanni fyri at kunna fremja ætlanirnar á nóg góðum grundarlagi. 

Broytingin fer fyrisitingarliga at kunna lætta um hjá feløgum, har frágreiðing frá metingarmanni verður mett óneyðugt. Tað kann tykjast óneyðugt og harvið verða ein óneyðug útreiðsla t.d. í sambandi við samanlegging av systurfeløgum í einum samtaki, sum ein og sami partaeigari eigur. 

Hinvegin fer kravið um, at allir partaeigararnir skulu vera samdir, at hava við sær, at møguleikin at velja frágreiðing frá metingarmanni frá fær minni týdning í feløgum, har tað eru nógvir partaeigarar.

Uppskotið hevur ikki ávirkan á kravið um váttan um støðuna hjá ognarum, sum framhaldandi verður galdandi. Uppskotið hevur heldur ikki ávirkan á onnur krøv um skjalprógvan í  vinnufelagalóggávuni, sum hava til endamáls at verja partaeigarar ella ognarar. 

ES-direktivini um samanlegging og kloyving eru bert galdandi fyri partafeløg. Eftir galdandi lóggávu eru smápartafeløg í útgangsstøði tó undir somu krøvum sum partafeløg, tí ásetingarnar í smápartafelagslógini um samanleggingar og kloyvingar í høvuðsheitum eru reguleraðar við tilvísing til reglurnar í partafelagslógini um hetta. Tá verandi áseting um ummæli frá metingarmanni verður broytt fyri partafeløg, fær hetta eisini virknað fyri smápartafeløg..

Nakrar smærri broytingar verða gjørdar í einstøkum greinum aðrastaðni í partafelagslógini. Talan er í høvuðsheitum um rættingar og nágreiningar í galdandi ásetingum.

2. Ummæli

Lógaruppskotið varð sent til ummælis hjá Vinnuhúsinum, Skráseting Føroya, Felagnum fyri løggildar grannskoðarar, Felagnum fyri skrásettar grannskoðarar, Felagnum fyri advokatar.

Kap. 2. Avleiðingar av uppskotinum
Fíggjarligar avleiðingar

A. Fyri landið
Uppskotið hevur ongar fíggjarligar avleiðingar fyri landið.

B. Fyri kommunurnar

Uppskotið hevur ongar fíggjarligar avleiðingar fyri kommunurnar.
C. Fyri vinnuna

Uppskotið kann hava smávegis fíggjarligar avleiðingar fyri vinnuna, sí almennu viðmerkingarnar.

Umsitingarligar avleiðingar

Uppskotið hevur nakað av umsitingarligum avleiðingum fyri vinnuna, sí almennu viðmerkingarnar. 

Umhvørvisavleiðingar

Uppskotið hevur ongar umhvørvisavleiðingar.

Avleiðingar fyri serstøk øki í landinum

Uppskotið hevur ongar avleiðingar fyri serstøk øki í landinum.

Avleiðingar í mun til altjóða avtalur og reglur

Uppskotið hevur ongar avleiðingar í mun til altjóða avtalur og reglur.

Sosialar avleiðingar

Uppskotið hevur ongar sosialar avleiðingar.

Talva 1: Yvirlit yvir avleiðingar

	
	Fyri landið/

landsmyndug-leikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Nei
	Nei
	Nei
	Nei
	Ja

	Umsitingarligar avleiðingar
	Nei
	Nei
	Nei
	Nei
	Ja

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Nei
	


Kap. 3. Serligar viðmerkingar

Til § 1:

Til nr. 1.

Tilvísingin til lov om værdipapirhandel verður broytt, tí allýsingin av orðinum “værdipapircentral”, ið er umsett til “virðisbrævamiðstøð” stendur í § 7, stk. 1, nr. 7 í lov om værdipapirhandel m.v., sum sett í gildi fyri Føroyar við kongligari fyriskipan, og ikki í § 7, stk. 1 nr. 6 eins og ásett í galdandi lóg. Talan er sostatt bert um eina rætting í tilvísingini til lov om værdipapirhandel.

Til nr. 2.

Sambært § 21, stk. 1 í partafelagslógini kunnu partaeigarar undir ávísum umstøðum krevja, at partabræv verður givið út sum eitt fysiskt partabrævaskjal. Partabræv kann ikki verða givið út sum fysiskt partabrævaskjal, tá partabrævið verður givin út gjøgnum eina virðisbrævamiðstøð, smb.  § 7, stk. 1, nr. 7 í lov om værdipapirhandel. 

Eru partabrøvini skrásett á einum góðkendum virðisbrævamarknaði, kunnu partaeigararnir heldur ikki krevja, at partabrøvini verða givin út sum fysisk partabrævaskjøl, uttan so at talan er um umfarapappír ella handhavapartabrøv, smb. § 21a, stk. 1 og 3. 

Galdandi § 21a, stk. 1 snýr seg bert um tey føri, tá partabrøvini eru skrásett á einum góðkendum virðisbrævamarknaði, men hinvegin ikki um ta støðuna, har partabrøvini verða  givin út gjøgnum eina virðisbrævamiðstøð. Tað verður við broytingini í § 21a, stk. 3 nágreinað, at partabrøv skrásett á einum góðkendum virðisbrævamarknaði, sjálvt um talan er um umfarapappír ella handhavarapartabrøv, ikki verða givin út sum fysisk partabrævaskjøl, um partabrøvini verða givin út gjøgnum eina virðisbrævamiðstøð, smb. § 7, stk. 1, nr. 7 í lov om værdipapirhandel. Við broytingini kemur ásetingin at verða í samsvari við ásetingina í § 21, stk. 1 í partafelagslógini. 

Til nr. 3.

Talan er um eina rætting í tilvísingini til lov om værdipapirhandel. Allýsingin av hugtakinum “virðisbrævahandilsfólk” stendur í § 4 í lógini um virðisbrævahandil v.m., og ikki í § 4, stk. 3 í lógini um virðisbrævahandil v.m., sum varð strikað við lóg nr. 453 frá 10. juni 2003.

Til nr. 4.

Undir ávísum treytum kann partapeningurin verða lækkaður, við at partabrøv verða loyst út eftir ávísum reglum (amortisatión), uttan at ognarar fáa rætt til at fráboða krøv. Hetta kann verða gjørt í teimum førum, sum eru nevnd í § 47, stk. 3. Annars skal amortisatión viðgerast sum ein kapitallækking sambært vanligu reglunum í partafelagslógini hesum viðvíkjandi. Verandi orðing hevur elvt til iva um, hvørjar reglur skulu nýtast upp á amortisatión hesum viðvíkjandi. Tí verður skotið upp at broyta § 47, stk. 3 soleiðis, at tað verður gjørt greiðari, at kapitallækkingin kann fara fram uttan áheitan á ognararnar um at fráboða síni krøv, tá treytirnar í stk. 3 eru loknar, samstundis sum hinar reglurnar um kapitallækking verða nýttar. Broytingin er bert ein nágreining, og hevur ikki nakra innihaldsliga broyting við sær. 

Til nr. 5.

Talan er um eina málsliga rætting.

Til nr. 6.

Broytingin er ein avleiðing av ES-direktivi 2007/63/EF um broyting í art. 10 og 11 í direktivinum um samanlegging. Tað er eitt krav í galdandi partafelagslóg, at ein ella fleiri óheftir serkønir kanna ætlanina um samanlegging, og gera eina skrivliga frágreiðing um samanleggingina til partaeigararnar. Frágreiðingin skal innihalda eina váttan um, at samsýningin fyri partabrøvini í felagnum, sum verður avtikið, er rímiliga og sakliga grundað. Við hesum broytingaruppskoti fáa partaeigararnir, um teir eru samdir um hetta, møguleika til at velja frágreiðingina frá óheftum metingarmanni frá. Hesin møguleiki kann bert verða nýttur, um allir partaeigararnir eru samdir um hetta.

Tá talan er um loddrætta samanlegging, t.v.s. eina samanlegging millum móðurfelag og dótturfelag, har móðurfelagið er einasti eigari, og móðurfelagið verður tað felagið, sum skal halda fram aftaná samanleggingina, smb. § 134j, skal metingarmaður ikki gera frágreiðing um ætlanina, tí í sambandi við slíka samanlegging ella kloyving kann pr. definitión eingin samsýning verða latin fyri partabrøvini, smb. § 134 h, stk. 3 í partafelagslógini.

Kravið um, at nevndirnar í partafeløgunum, sum leggja saman, skulu gera eina frágreiðing um ætlaðu samanleggingina, kemur framhaldandi at verða galdandi, smb. § 134 b, stk. 1. Í hesi frágreiðing skal verða grundgivið fyri ætlanini, og í frágreiðingini skulu verða upplýsingar um ásetan av samsýningini, undir hesum um serligar trupulleikar í tí sambandi.

Orsakað av broytingini í kloyvingardirektivinum, verður skotið upp, at somu reglur verða settar í gildi viðvíkjandi kloyving, smb. § 1, nr. 7 í uppskotinum.

Til nr. 7.

Sambært § 134 f í partafelagslógini kunnu partaeigararnir í partafelagnum, sum heldur uppat, orsakað av samanleggini, krevja endurgjald frá felagnum, um samsýningin fyri partabrøvini ikki er rímiliga og sakliga grundað, og fyrivarni er tikið á aðalfundinum um at seta fram krav um endurgjald.

Um ein partaeigari tekur slíkt fyrivarni á aðalfundinum, og tað harumframt stendur í frágreiðingini frá metingarmanni, at samsýningin fyri partabrøvini í felagnum, sum heldur uppat, ikki er rímiliga og sakliga grundað, hevur galdandi praksis verið, at fráboðanin um samtyktu samanleggingina ikki verður skrásett fyrr enn freistin á 2 vikur er farin, sbr. § 134 f, stk. 2, nr. 2. Um ein váttan frá metingarmanni er uttan slíkt fyrivarni verður samanleggingin skrásett, sjálvt um ein partaeigari hevur tikið fyrivarni um at seta fram endurgjaldskrav. Tó verður skrásetingin steðgað, um skrásetingarmyndugleikin, áðrenn skrásetingina av samtyktu samanleggingini, er vitandi um, at eitt rættarmál er reist hesum viðvíkjandi.

Verandi áseting í § 134 f byggir á ta fortreyt, at ein frágreiðing frá metingarmanni fyriliggur í øllum málum, har ætlan er um at leggja partafeløg saman, undir hesum um samsýningina. Framyvir fara partaeigararnir sambært § 1, nr. 6 í lógaruppskotinum at hava møguleika til at velja ikki at fáa frágreiðing frá metingarmanni gjørda um ætlanina um samanlegging. 

Tí verður skotið upp, at § 134f, stk. 2 verður broytt soleiðis, at eitt mál eisini framyvir verður steðgað, um tað stendur í frágreiðingini frá metingarmanni um ætlanina um samanlegging, at samsýningin fyri partabrøvini í partafelagnum undir avtøku ikki er rímiliga og sakliga grundað.     

Um ein partaeigari hevur tikið fyrivarni um at seta fram endurgjaldskrav, kann Skráseting Føroya sambært uppskotinum framhaldandi skráseta eina samanlegging, um metingarmaður váttar, at samsýningin er rímiliga og sakliga grundað. Um metingarmaður hinvegin váttar, at samsýningin ikki er rímiliga og sakliga grundað, ella partaeigararnir í semju hava valt frágreiðing frá metingarmanni frá, kann samanleggingin sambært uppskotinum í fyrsta lagi verða skrásett, tá freistin á 2 vikur er farin, sum partaeigararnir hava at fráboða síni krøv.

Partaeigarar, sum hava verið samdir um at velja frágreiðing frá metingarmanni frá, og hava tikið fyrivarni um at seta fram endurgjaldskrav móti partafelagnum, koma harvið aftaná broytingina ikki at fáa eina verri rættarstøðu enn partaeigarar, sum hava fingið metingarmann at gera eina frágreiðing um ætlanina, og metingarmaðurin er komin til, at samsýningin ikki er rímiliga ella sakliga grundað. 

Um ein partaeigari ikki hevur givið samtykki til at víkja frá kravinum um frágreiðing frá metingarmanni, og frágreiðingin, orsakað av einum feili kortini ikki er gjørd, fáa partaeigararnir eftir hesum uppskotinum somu støðu, sum um ein frágreiðing frá metingarmanni varð gjørd, og niðurstøðan í frágreiðingini er, at samsýningin ikki er rímiliga og sakliga grundað. Uppskotið tryggjar sostatt, at ein slíkur feilur ikki hevur við sær, at partaeigarar, alt eftir um ein frágreiðing frá metingarmanni fyriliggur við fyrivarni viðvíkjandi samsýningini ella ikki, fáa ymisk rættindi ella verða ymiskt viðgjørdir í sambandi við, at eitt endurgjaldskrav skal verða sett fram.

Til nr. 8

Uppskotið til nýtt § 136 c, stk. 5 byggir á art. 3 í ES-direktivi 2007/63/EF, ið viðvíkur broytingum í art. 9 og 10 í direktivinum um kloyving av partafeløgum. Art. 10 í direktivinum viðvíkur møguleikanum fyri at gera undantak frá kravinum um eina skrivliga frágreiðing frá einum ella fleiri serkønum í sambandi við eina ætlan um kloyving, og herundir um umbýti av partabrøvunum. 

Í uppskotinum verður gjørt undantak frá kravinum um eina frágreiðing frá metingarmanni í sambandi við eina ætlan um kloyving av einum partafelagi, herundir um samsýningina í sambandi við kloyvingina, jbr. § 136, stk. 1-3, um allir partaeigarar samtykkja hesum. Talan er um somu broyting í sambandi við kloyving, sum skotið er upp í § 1, nr. 6 í lógaruppskotinum viðvíkjandi samanlegging av partafeløgum, og tí verður víst til serligu viðmerkingarnar til § 1, nr. 6 í lógaruppskotinum.

Eins og í sambandi við samanlegging fer framhaldandi at verða kravt, at nevndin í frágreiðingini um kloyvingina, jbr.§ 136 b, stk. 1 m.a. skal upplýsa um ásetan av samsýningini, herundir serliga um trupulleikar í sambandi við at áseta samsýningina.

Til nr. 9.

Uppskotið um at broyta § 136 f, stk. 2, 2. pkt. er ein avleiðing av uppskotinum um eitt nýtt stk. 5 í § 136 c, sum gevur partaeigarum, um teir allir eru samdir um hetta, rætt til at avgera, at ein frágreiðing frá metingarmanni viðvíkjandi ætlanini um kloyvingina ikki skal gerast, herundir um samsýningina í sambandi við kloyvingina, jbr. § 136, stk. 1-3.

Sí annars serligu viðmerkingarnar til § 1, nr. 7 í lógaruppskotinum, har uppskot er um at gera somu broytingar í reglunum í partafelagslógini viðvíkjandi samanlegging.   

Johan Dahl

landsstýrismaður

/ Arne Poulsen

Tinganes  •  Postsmoga 377  •  110  Tórshavn 

Telefon 35 60 60  •  Telefax   35 60 65  •  E-mail: vmr@vmr.fo

